
Vátryggingafélagið X v/ ábyrgðartryggingar vinnuveitanda. 
 
 

Ágreiningur um bótaskyldu vegna vinnuslyss í fiskvinnsluhúsi þann 1.2.2007. 
 
Gögn. 
1. Málskot, móttekið 20.8.2008, ásamt fylgigögnum. 
2. Bréf X, dags. 8.9.2008, ásamt fylgigögnum. 
 
Málsatvik. 
M starfaði hjá fiskvinnslufyrirtækinu V.  Umrætt sinn þurfti hann að sækja verkfæri í húsnæði á 2. 
hæð í húsinu sem var í eigu fyrirtækisins Þ.  Framkvæmdir höfðu staðið yfir í húsnæðinu og þurfti 
að kveikja ljós í því í rafmagnstöflu sem var staðsett annars staðar en þar sem M gekk inn í það.  
Á leið sinni um myrkvað húsnæðið að rafmagnstöflunni féll M fram af u.þ.b. 1,7 m háum 
óvörðum palli við þurrkklefa og hlaut meiðsl af.  Í tilkynningu V um slysið kemur fram að M hafi 
verið vanur að fara þessa leið og talið sig öruggan þó svo hann væri í myrkri.  M er vélstjóri að 
mennt og hafði unnið hjá V frá 1996 eða í rúm tíu ár er slysið varð. 
 
Slysið var tilkynnt Vinnueftirliti ríkisins og í umsögn þess um slysið segir um örsök þess að telja 
megi að samverkandi þættir hafi leitt til þess að M féll fram af pallinum.  Annars vegar að ekki 
hafi verið hægt að kveikja ljós við dyrnar þar sem gengið er inn í húsnæðið og hins vegar að 
fallvarnir hafi ekki verið til staðar til varnar fallhættu við sylluna (pallinn).  Fyrirmæli vegna 
úrbóta voru á þann veg að gera skyldi viðeigandi ráðstafanir vegna fallvarna meðfram pallinum. 
 
M hefur krafist bóta fyrir líkamstjón sitt úr ábyrgðartryggingu V hjá vátryggingafélaginu X, en 
félagið hefur hafnað bótaskyldu. 
 
Álit. 
M var á ferð í húsnæði sem Þ hafði til umráða, en ekki V.  Samkvæmt gögnum málsins liggur 
ekkert fyrir um eignaleg eða stjórnunarleg tengsl milli V og Þ.  Þótt M hafi farið inn í húsnæði Þ 
sem starfsmaður V til að sækja þangað verkfæri, verður ekki ráðið af gögnum málsins að það hafi 
verið á færi V að gera þær ráðstafanir sem gera þurfti til að afstýra því að M féll niður af pallinum.  
Verður slysið ekki rakið til saknæmrar háttsemi starfsmanna V eða annarra atvika sem V getur 
borið ábyrgð á.  Samkvæmt þessu ber V ekki skaðabótaábyrgð á líkamstjóni M. 
 
Niðurstaða. 
Líkamstjón M bætist ekki úr ábyrgðartryggingu V hjá X. 
 
 

Reykjavík,  25. september 2008. 
 
 

Rúnar Guðmundsson hdl. 
 

 Valgeir Pálsson hrl. Jón Magnússon hrl. 


